
Şuşada quruculuq missiyası 

uğurla həyata keçirilir
(əvvəli 1-ci səhifədə)

Şuşa qələbəsi Azərbaycan Silah-
lı Qüvvələrinin bütün güc-qüdrətinin, 
dünyanın ən müasir orduları sırasında 
yer aldığını, əsgər və zabitlərimizin igid, 
cəsur və qorxmazlığını, peşə bacarığı 
və ruh yüksəkliyini təsdiqi idi. Bu tari-
xi uğur ermənilərin “məğlubedilməz 
ordusu” haqqında mifi, uydurmanı alt-
üst etdi. Bu parlaq qələbə dövlətimizin 
başçısının əsl siyasətçi, diplomat və 
sərkərdə kimi fəaliyyətinin məntiqi 
nəticəsi idi. 

“Biz indi Şuşaya qayıtmışıq. Bü-
tün tarixi abidələrimizi bərpa edəcəyik, 
bütün məscidləri bərpa edəcəyik, 28 
ildən sonra Şuşada yenə də azan səsi 
eşidiləcəkdir”, “Əziz Şuşa, sən azad-
san! Əziz Şuşa, biz qayıtmışıq! Əziz 
Şuşa, biz səni dirçəldəcəyik!”– müzəffər 
Ali Baş Komandanın xalqımıza olan 
müraciətində vurğulanan bu fikirlər ar-
tıq iki ildir ki, gerçəkləşir. Artıq iki ildir 
ki, müdrik Prezidentimizin rəhbərliyi ilə 
qədim Şuşa yenə də işğaldan əvvəlki 
xoş günlərini yaşayır, sevinc dolu sa-
bahların ümidi ilə neçə-neçə uğura 
imza atır. İyirmi səkkiz il başından du-
man, çən çəkilməyən şəhərin yarala-
rına artıq iki ildir ki, məlhəm qoyulur, 
abadlıq-quruculuq layihələri getdikcə 
geniş vüsət alır, buradakı müqəddəs 
ocaqlar, ədəbiyyat, mədəniyyət və 
incəsənətimizin böyük simalarının 
ev-muzeyləri insanların ziyarətgah 
yerlərinə çevrilir, erməni vandalizminin 
dağıtdığı tarixi, mədəni abidələrə həqiqi 
sahiblərinin gücü və əzmi ilə yenidən 
“nəfəs” verilir. Şuşa dünyanın ən qədim 
mədəniyyət mərkəzlərindən biri kimi 
keçirilən mərasimlərə “evsahibliyi” edir.

Yeri gəlmişkən, Prezident İlham 
Əliyev Vətən savaşından sonra Şuşa-
da olarkən, işğaldan əvvəlki şəhərdən 
əsər-əlamət qalmadığı diqqət çəkdi. 
Maddi-mədəni abidələrimizin erməni 
vandalizminin qurbanına çevrildiyi, 
düşmənin bu əzəli yurd yerimizdə oğur-
luq və talançılığa yol verdiyi bir daha 
aydın göründü. Saatlı, Aşağı Gövhər 
Ağa, Yuxarı Gövhər Ağa məscidlərinin, 
Şuşa Realnı Məktəbinin, Xurşidbanu 
Natəvanın, Üzeyir Hacıbəylinin, Bülbü-
lün büstlərinin, Bülbülün ev-muzeyinin, 
Vaqifin məqbərəsinin, inzibati və yaşa-
yış binalarının barbarlığa məruz qal-
ması erməni faşizminin rəzil aqibətinin 
göstəricisi olduğunu təsdiqlədi. 

Lakin dövlətimizin başçısının Qa-
rabağın incisinin tezliklə yenidən tikilib 
qurulacağı, abadlaşdırılacağı, dünya-
nın ən möhtəşəm şəhərlərindən birinə 
çevriləcəyi vədinin gerçəkləşəcəyi heç 
kimdə şübhə doğurmadı.

İndi aradan ötən bu qısa müddətdə 
Şuşada genişmiqyası bərpa-quruculuq 
layihələri reallaşdırılıb. Şəhərə Zəfər 
yolunun çəkilişi reallaşıb. Bu qələbə, 
uğur yolunun tikintisinin qısa vaxtda 
həyata keçirilməsi Azərbaycan xalqı-
nın qazandığı parlaq zəfərin simvolu 
kimi dəyərləndirilib. Ali mühəndislik 
düşüncəsinin, yüksək texnoloji imkan-
ların istifadə olunduğu bu layihə ilin bü-
tün fəsillərində çətin relyef şəraitində, 
keçilməz dağ yolları yarılaraq həyata 
keçirilib. 

Belə bir qısa vaxtda gerçəkləşdirilən 
və dünyada analoqu olmayan layihə 
Azərbaycan dövlətinin gücünü, onun 
malik olduğu potensialı və ən əsası 
 Prezident İlham Əliyevin qətiyyətini bü-
tün dünyaya göstərib. 

Şanlı ordumuzun ölkəmizin 
mədəniyyət paytaxtı olan Şuşa 
şəhərini mənfur düşməndən 
təmizləyərkən istifadə etdiyi cığır-yo-
lun əbədiləşdirilməsi məqsədilə tikilən 
və müzəffər Ali Baş Komandan İlham 
Əliyev tərəfindən “Zəfər yolu” ad-
landırılan avtomobil yolunun inşası 
dövlətimizin başçısının daimi nəzarəti 
altında icra olunub.

Vətən müharibəsindən sonra 
 1992-ci ildə şəhərin işğalı zamanı 
erməni vandalizminə məruz qalaraq 

dağıdılan dahi şair Molla Pənah Vaqi-
fin büstünün açılışı uğurla reallaşdırı-
lan quruculuq layihələrindən biri olub. 
Xatırladaq ki, Heydər Əliyev Fondunun 
dəstəyi ilə bürüncdən hazırlanan bu 
büst Vaqifin Şuşadakı evinin yaxınlı-
ğında quraşdırılıb. Bundan başqa şairin 
muzey-məqbərə kompleksi də bərpa 
edilib. 

Bu məqamda, xatırladaq ki, ümum-
milli lider Azərbaycana rəhbərliyinin 
birinci dönəmində milli ruhun yüksək 
səviyyədə reallaşması üçün gördüyü 
çox böyük işlər sırasında Azərbaycanın 
incisi sayılan Şuşada Vaqifin məqbərəsi 
ucaldılmışdı. Təəssüf ki, dövlətimizin 
başçısının Şuşaya səfərlərinin birində 
vurğuladığı kimi, o zaman heç kimin 
ağlına gələ bilməzdi ki, bir neçə ildən 
sonra burada separatizm baş qaldıra-
caq, Ermənistan Azərbaycana qarşı 
təcavüzkarlıq siyasəti yürüdəcək, bu 
tarixi şəhərimiz işğal altında qalacaq, 
tarixi abidələrimiz, məscidlərimiz, Vaqi-
fin məqbərəsi dağıdılacaq. Azərbaycan 
xalqının çoxəsrlik irsi Qarabağ diyarın-
dan silinməyə məruz qalacaq…

Yeri gəlmişkən, məqbərənin hər 
detalında belə tarixi görkəm qorunub 
saxlanılıb. Abidə kompleksinin bütün 
infrastrukturu yenidən qurulub, yağış 
suları üçün drenaj xətləri və elektrik 

xətləri çəkilib quraşdırılıb. Landşaft-
da istinad divarları və meydança tarixi 
görkəmi çərçivəsində qranitlə üzlənib. 
Eyni zamanda, ətrafda o dövrün 
şəkillərində əks olunduğu kimi, müxtəlif 
növ qızılgül kolları əkilib.

Şuşada 1992-ci ildə Birinci Qa-
rabağ müharibəsi zamanı erməni 
vandalizminə məruz qalaraq fəaliyyətini 
dayandıran Bülbülün ev-muzeyi də iş-
ğal zamanı yararsız hala salınmış, 
yükdaşıyıcı divarlarında çatlar əmələ 
gəlmiş və divarlar çökmüşdü. Bərpa 
zamanı isə bütün bu zədələr aradan 
qaldırılıb. Dam örtüyü, taxta döşəmələr, 
qapı və pəncərələr çürüdüyündən və 
istismara yararsız hala düşdüyündən, 
binanın tarixi görkəmini qorumaq şərtilə 
yenilənib. 

Üzeyir Hacıbəylinin heykəli isə 
dahi bəstəkarın 1985-ci ildə 100 il-
lik yubileyi münasibətilə ucaldılmışdı. 
Heykəltaraş Əhməd Salikov tərəfindən 
hazırlanan bu abidə 1992-ci ildə Birin-
ci Qarabağ müharibəsi zamanı erməni 
vandalizminə məruz qalaraq tamamilə 
məhv edilmişdi. 

Prezident İlham Əliyevin tapşırığına 
uyğun olaraq bəstəkarın yeni heykəli 
də artıq hazırlanıb. Heykəlin mode-
li qalmadığından yeni abidə o dövrün 
mətbuatında dərc olunan və arxivdə 
saxlanılan fotolar əsasında yaradılıb. 
Heydər Əliyev Fondunun dəstəyi ilə 
bürüncdən hazırlanan heykəl Şuşa 
şəhərində öz əvvəlki yerində ucaldılıb. 

Xatırladaq ki, sentyabrın 17-də re-
allaşan səfər çərçivəsində dövlətimizin 
başçısının və birinci xanımın şəhərdə 
inşa olunan yeni yaşayış kompleksində, 
hotel və konfrans mərkəzində, Meh-
mandarovların malikanə kompleksində, 
Yuxarı Gövhər Ağa məscidində və digər 
sosial-mədəni obyektlərdə aparılan 
təmir-tikinti işləri ilə bağlı tanışlığı bir 
daha göstərdi ki, Prezident İlham Əliyev 
bu şəhərə qayıdışın tezliklə reallaşma-
sına xüsusi önəm verir. Layihələrin ic-
rası zamanı qarşıya çıxan problemlərin 
həllini daim diqqət mərkəzində saxlayır. 

Prezident İlham Əliyev və birinci xa-
nım Mehriban Əliyevanın Şuşada Meh-
mandarovların malikanə kompleksində 
aparılan bərpa işləri ilə tanış olmaları 
dövlətimizin başçısının və birinci xa-
nımın tarixi irsimizə necə məhəbbətlə, 
necə diqqətlə yanaşmalarından xəbər 
verir. 

İşğal dövründə ermən faşizmi 
Azərbaycanın bu ərazisində əsrlər 
boyu yaşayan böyük şəxsiyyətlərimizin 
tarixi irsini məhv etməyə çalışıb. Şuşa-
dan Azərbaycan izinin silinməsi üçün 
tarixi-mədəni abidələri dağıdaraq milli 
dəyərlərimizə ciddi ziyan vurub. Meh-
mandarovların da malikanəsi məhz bu 
çirkin niyyətlərin qurbanı olub.

Yuxarıda vurğulananlara əsaslanıb 
qeyd edə bilərik ki, Azərbaycan ha-
zırda özünün ən şərəfli, məsuliyyətli 
və tarixi dövrünü yaşayır. Prezident 
 İlham Əliyevin rəhbərliyi ilə Qarabağ 
və Şərqi Zəngəzurda, o cümlədən, Şu-
şada həyata keçirilən bərpa-quruculuq 
layihələri isə xalqımızı tərəqqiyə, daha 
parlaq gələcəyə aparır. 

Vaqif BAYRAMOV, “Xalq qəzeti”

Nikol Paşinyanın  
BMT riyakarlığı 

Ermənistanın baş naziri Nikol Paşinyan sentyabrın 22-də BMT-dəki çıxışında  bir 
qədər az riyakar ola bilərdi. Bunu bacarmadı və sentyabrın 12–14-də Azərbaycanla 
dövlət sərhədində baş vermiş hərbi toqquşma haqqında söz açarkən Bakını danı-

şıqlar prosesində aqressiv mövqe tutmaqda ittiham etdi. O, yersiz entuziazma köklənərək 
bildirdi ki, Ermənistan ölkəmizin ərazi bütövlüyünü Azərbaycanın buna qarşılıq verəcəyi 
təqdirdə tanıya bilər.  

Xatırladaq ki, Paşinyan parlamentin icla-
sındakı sonuncu çıxışı zamanı Ermənistanın 
29 min 800 kvadrat kilometr ərazi bütövlüyü 
haqqında söz açmışdı. Nyu-Yorkda isə o, 
daha uzağa gedərək, Bakıya Ermənistanın 
sərhədlərinin əks olunduğu xəritəni 
göstərməyi təklif etdi. Şübhəsiz, bu, hiyləgərlik 
idi. Ölkəsini məzlum görkəmdə göstərməyə 
hesablanmış hiyləgərlik. Ermənistanın da-
nışıqlar prosesindəki biabırçı mövqeyi kimi 
qiymətləndiriləcək bu durumdan irəli gələn 
qənaət belədir ki, Paşinyan, təxminən, “nə 
bizimdirsə, bizimdir, nə sizindirsə, bu, gələcək 
danışıqların predmetidir” prinsipinə söykənir. 
Sanki, qalib ölkə Ermənistandır, Azərbaycan 
yox. 

Nikolun söylədikləri həm də ona görə ağla-
sığmazdır ki, danışıqlar prosesindəki başlıca 
söhbət  Ermənistanın Azərbaycanın suveren-
liyini, Qarabağ da daxil olmaqla, 86 min 600 
kvadratkilometrlik ərazidə tanımasından ge-
dir. Paşinyan heç vaxt bununla bağlı birmənalı 
qarşılanacaq fikir bildirməyib. Nyu-Yorkda da 
bu ampluasına sadiq qaldı.  

Reallıq budur ki, Qarabağın Azərbaycana 
məxsusluğunun Ermənistan tərəfindən qəbul 
edilməsi müxtəlif vaxtlarda səslənmiş epizodik 
etiraflardan o yana getmir. Paşinyan hər dəfə 
konkret mahiyyət üzrə danışmağa çalışanda 
daxili müxalifət və erməni diaspor təşkilatları 
onu geri çəkilməyə vadar edir, yaxud yekun 
sazişlə bağlı həssas məqamlardan diqqəti ya-
yındırmaq yolu tutur. Nəticədə, biçarə baş na-
zir əvvəlki açıqlamasına ictimai rəyə güzəştə 
gedən fikirlər əlavə etmək məcburiyyətində 
qalır.

Mütləq şəkildə nəzərə alınmalıdır ki, ərazi 
bütövlüyünün qarşılıqlı şəkildə tanınması sülh 
gündəliyinin ayrılmaz tərkib hissəsidir. Bakı-
nın bu ilin fevralında təqdim etdiyi, İrəvanın 
martda razılaşdığı 5 prinsipdən biri də budur. 
Paşinyan da  Nyu-Yorkdakı çıxışında sülh 
müqaviləsinin xəyal deyil, real olmasından 
söz açıb. Amma qarşılıqlı tanınma məsələsinə 
müəyyən korrektələr edilməsinə diqqət 
yönəltməsi baş nazirin reallıq hissindən uzaq 
olduğundan xəbər verir. 

Əgər Paşinyana aydınlıq gətirmək la-
zımdırsa, o zaman bildirməlidir ki, qeyri-qa-
nuni erməni hərbi qruplaşmaları 10 noyabr 
2020-ci il tarixli Üçtərəfli Bəyanata zidd ola-
raq, hələ də Qarabağı tərk etməyib. Onun 
“biz Azərbaycanın ərazi bütövlüyünü tanı-
yırıq”, yaxud “biz Azərbaycanı 1992-ci ildə 
tanımışıq”  kimi gedişləri çoxdan sınaqdan 
çıxarılmış ikiüzlülükdən başqa bir şey deyil. 
Aydındır ki, bəyanatın əsas bəndi ilə bağlı 
qeyri-müəyyənlik davam etdikcə, Azərbaycan 
bu mənasız deyimlərə cavab verməyəcək. 

Bəli, fakt faktlığında qalır ki, iki ölkə ara-
sındakı dövlət sərhədi qeyri-müəyyən olaraq 
qalmaqdadır. Delimitasiya ilə bağlı danışıqlar-
da irəliləyiş olmadığından, təkrarlanan hərbi 
təxribatlar ağır nəticələrə gətirib çıxarır. Pa-
şinyanın Zəngəzur dəhlizi ilə bağlı fikirləri, 
ümumiyyətlə, qəbuledilməzdir. Onun bütün 
arqumentləri buna əsaslanır ki, atəşkəs haq-
qında razılaşmada “dəhliz” termini işlədilməyib. 

İrəvan sülh prosesini “yavaş-yavaş 
irəliləmə” kimi başa düşür. Bu isə danışıqla-

ra mane olan əsas səbəbdir. Belə gedişatda 
Vaşinqtonun son zamanlar göstərdiyi diplo-
matik səylər xüsusi diqqət çəkir. Sentyabrın 
26-da ABŞ Prezidentinin milli təhlükəsizlik 
məsələləri üzrə köməkçisi Ceyk Sallivan 
özünün “Twitter” hesabında yazıb ki, o, 
Azərbaycan Prezidentinin köməkçisi Hikmət 
Hacıyevlə Ermənistanın milli təhlükəsizlik şu-
rasının katibi Armen Qriqoryanın görüşünü 
təşkil edib. Cənab Sallivan vaxt məhdudluğu 
şəraitində tərəflərin məqsədyönlü danışıqların 
vacibliyini müzakirə etdiklərini bildirib.

Burada “müddət” sözü xüsusi əhəmiyyət 
daşıyır. Deməli, İrəvanın qeyri-ardıcıllığı-
na və konkret müddətlərdən imtinasına 
diqqət yetirmək lazımdır. Əslində isə “hərbi 
təxribatlardan qaçmağı” birinci dərəcəli vəzifə 
kimi irəli sürmək, sonra “sülh məsələsi” 
üzərində işləməyi təklif etmək yanlışlığa 
aparır. Hər iki məqsəd eyni vaxtda yerinə 
yetirilməlidir. Son iki ilin təcrübəsi göstərir ki, 
danışıqlar uzandıqca hərbi toqquşmaların 
sayı artır. Yaxud, daha dəqiqi desək, nə qədər 
ki, erməni qüvvələri Qarabağdakı Rusiya 
sülhməramlılarının arxasında gizlənəcəklər, 
gərginlik qalacaq. Bununla yanaşı, onu da 
qeyd etməliyik ki, Paşinyan yeni siyasi reallıq-
lara uyğunlaşa bilmir, sülhə maneçilik törədən 
qüvvələrlərin təzyiqi ilə qarşılaşır. Bu baxım-
dan, onun apreldə səsləndirdiyi “status Qara-
bağ əhalisinin təhlükəsizliyini və hüquqlarını 
təmin etmək üçün məqsəd deyil, vasitədir”  
bəyanatı xüsusi vurğulanmalıdır. Ümumən, 
görünən budur ki, Paşinyanın söylədikləri cid-
di siyasi mövqeyə çevrilə bilməyəcək, çünki 
dumanlı və qeyri-müəyyən davranışdan baş-
qa bir şey deyil. 

Son nəticə Ermənistan Qaraba-
ğın Azərbaycanın ərazisi olduğunu tam 
səmimiyyəti ilə etiraf və bəyan edəndə əldə 
olunacaq. Vəziyyəti dolaşıq müstəvidən çıxar-
maq üçün Ermənistanın siyasi rəhbərliyi, ümu-
mi ziyalı mühiti daha effektiv addımlar atmalı, 
yenidən alçaldıcı duruma düşmək perspek-
tivini tam ciddiyyəti ilə düşünməlidir. Bu baş 
verməyəcəyi təqdirdə Paşinyanın müxtəlif tri-
bunalardakı yalvarma ritorikası  timsahın göz 
yaşı tökməsinə bənzəyəcək. Buna isə heç kim 
inanmayacaq. Ermənistan Azərbaycanın ərazi 
bütövlüyünü tanıyaraq ona hörmətlə yanaş-
masa, tarixin müxtəlif dövrlərində sahibləndiyi 
Azərbaycan torpaqlarını da itirəcək. O tor-
paqları ki, hazırkı Ermənistan ərazisinin 
əhəmiyyətli hissəsini təşkil edir. 

A.ORXAN,  
beynəlxalq şərhçi

Azərbaycan qalib xalq 
kimi əbədi yaşayacaq
Azərbaycan Respublikasının Prezidenti cənab İlham Əliyevin və birinci xanım 

Mehriban Əliyevanın 28 Sentyabr Anım Günündə Fizuliyə və Şuşaya səfərləri, 
Qaraxanbəyli kəndi yaxınlığında ucaldılmış xatirə lövhəsinin önünə gül 

dəstələri qoymaları, Vətən müharibəsi şəhidlərinin xatirəsini məhəbbətlə və böyük 
hörmətlə yad etməkləri, ölməz oğullarımızın, əsgər və zabitlərimizin hünərlərini 
yüksək qiymətləndirmələri hər bir insanda qürur hissi doğurur.

Dövlətimizin rəhbərinin 44 günlük müharibə 
zamanı keçilən şanlı mübarizə yolunu dönə-
dönə xatırlatması, xalqımızın və ordumuzun 
yenilməzliyinə, mübarizliyinə diqqəti cəlb etməsi, 
müharibəni hər dəfə şanlı tariximiz adlandırması 
hər bir şəhidə, qaziyə, şəhid ailəsinə xalqa bö-
yük hörmətin, ehtiramın ifadəsidir. 

Vətən uğrunda canından keçən 
qəhrəmanların şəhid olduğu ilk yerlərdən birində 
çəkdirilən şəkillər,  həm də dünyaya bir  mesajdır– 
heykəlləşən, əbədiləşdirilən tariximizin simvolu, 
möhkəmliyimizin, mübarizələrə hazır olmağımı-
zın rəmzidir.

Hər bir əsgər və zabitimiz bu qaya parçası 
kimi möhkəmdir və istənilən anda düşmənin be-
lini qırıb başına düşə bilər. Çünki o şəhidlərimizin 
qanından yoğurulub, torpaqla qanın qovuşma-
sı, birləşməsi, bütövləşməsidir. Müharibənin ilk 
günlərində azad edilən Qaraxanbəyli kəndindəki 
bu xatirə lövhəsi uğurlarımızın başlanğıcının 
təməl daşı olmaqla bərabər, həm də gələcək 
qələbəmizin yol göstəricisidir. Bu daşın dili ol-
saydı, sözsüz ki, burdan keçən hər insana 
səslənərdi: “Qələbəmiz burdan başlayıb, bu yolu 
tut və uğurla davam etdir” deyərdi.  

İşğaldan azad olunan hər kəndin, şəhərin, 
hər qarış torpağın, daşın dərdini-sərini, arzusu-
nu, istəyini dövlətimizin rəhbəri yaxşı duyur. Çün-
ki bu nisgili, ağrıları, acıları o, uzun illər qəlbində 
yaşadıb, ovudub, doğmalaşdırıb. Cənab İl-

ham Əliyev bu dərdləri – torpaq həsrətini, xalq 
mənafeyini həyatının mənasına, ömrünün 
dəyərinə çevirməsəydi, gecəli-gündüzlü Qara-
bağın azadlığı uğrunda düşünməsəydi, böyük 
çətinliklərə mətanətlə sinə gərməsəydi, hər 
bir şəhidin itkisini ürək ağrısına, göz yaşına 
çevirməsəydi, belə möhtəşəm bir qələbəni qa-
zanmaq – 30 ildən çox düşmən tapdağı altın-
da inləyən torpaqlarımızı işğaldan azad etmək 
mümkün olmazdı. Az bir müddətdə 300-ə yaxın 
şəhər və kənd düşməndən azad edilməzdi. 

Azərbaycan Prezidenti düşmən üzərində ta-
rixi qələbəmizə böyük önəm verir: “Biz xoşbəxt 
nəsilik ki, bu şərəfli missiya bizim üzərimizə dü-
şüb. Xoşbəxt nəsilik ki, biz bu tarixi hadisələrin 
şahidləriyik, iştirakçısıyıq. Bizdən sonra gələn 
nəsillər həmişə bu şanlı tarixlə fəxr edəcəklər. 
Biz fəxr edirik ki, döyüş meydanında öz haqqımı-
zı bərpa etdik, düşməni məğlub etdik və bundan 
sonra biz mübariz xalq kimi, qalib ölkə kimi əbədi 
yaşayacağıq” – deyir.     

Əlbəttə ki, Azərbaycan xalqı bu fikirləri 
dəstəkləyir və özünün xoşbəxt gələcəyi üçün 
ölkə rəhbərinin ətrafında sıx birləşməyi, ona 
daim dəstək verməyi məqsədəuyğun hesab edir.

Tahir RZAYEV,  
Milli Məclisin Aqrar  

siyasət  komitəsinin sədri  

Gün kimi aydındır ki, Vətən 
müharibəsinə qədər Azərbaycanın 
düşdüyü siyasi və hərbi vəziyyət 
ürəkaçan deyildi. Ölkəmizin torpaqla-
rı 27 ildən artıq idi ki, işğalda, qədim 
mədəniyyət, mənəviyyat şəhəri olan 
Şuşa düşmən tapdağında idi. 100 il 
idi ki, tarixi Azərbaycan torpaqlarında 
süni şəkildə yaradılan düşmən dövlət 
böyümək planları, “Dənizdən dənizə 
böyük Ermənistan” xülyası ilə hər il 
daha da azğınlaşır, ümidlənir, əl-qol 
açırdı. Belə yerdə, F.Dostoyevskinin 
“Humanizm uzunmüddətli sülh zama-
nı məhvə sürüklənir, əvəzində utan-
mazlıq, biganəlik meydana gəlir” fikri 
yada düşür. Əlbəttə, Azərbaycanın 
səbri, sülhsevər cəhdləri Ermənistanın 
həyasızlığı ilə qarşılaşdığından elə 
Dostoyevskinin təbirincə desək, 
müharibədən başqa əlac qalmırdı.  
Çünki o deyirdi ki, müharibə xalqda 
ruh yüksəkliyi yaradır və onun şüurun-
da ləyaqət duyğusunu gücləndirir. 

Məsələ budur ki, erməni lobbi-
si də hesab edirdi ki, Azərbaycan 
torpaqlarında ikinci erməni dövləti 
mütləq yaradılmalıdır. Bu, hətta BMT-
nin  Azərbaycanın lehinə məlum 
qətnamələrinin pozulması hesabına 
olsa da. Bu, bir erməniçilik prosesi idi 
ki, Azərbaycan nə az, nə çox, yüz ildir 
ki, bundan əziyyət çəkirdi. 

Hələ ötən əsrin əvəllərində  milli 
mütəfəkkirimiz Əhməd bəy Ağaoğ-
lu, Axund Pişnamazzadə, Ələkbər 
Rəfibəyli kimi qeyrətli vətən övlad-
larının qurduğu “Difai” anti-terror 
təşkilatının bəyannaməsində yazılırdı 
ki, ermənilərin əsas məqsədləri Qaf-
qazda yaşayan bütün müsəlmanları 
qırdıqdan sonra onların torpaqlarını 
işğal etməkdir. 

Lakin sonda da inamla vurğulanırdı 
ki, erməni millətçiləri əmin olsun ki, biz 
heç bir vaxt öz millətimizin bədbəxtliyi 
üzərində erməni millətinin səadət və 
xoşbəxtlik qurmasına yol vermərik. 
Yüz il idi ki, erməni milləti öz səadətini 
məhz Azərbaycan xalqının faciələri 
üzərində qururdu. Gecə də olsa, 
nəhayət buna son qoyuldu. Bütün 
güclü havadarlarının dəstəyinə bax-
mayaraq, 100 il ərzində formalaşan 
erməni millətçiliyinə, revanşizminə, 
absurd ərazi xülyalarına, məntiqsiz 

torpaq iddialarına, elə, erməni Qriqo-
riyan kilsəsindən güc alan anti-türk 
ideologiyasına da elə bir zərbə vu-

ruldu ki, artıq Ermənistanın ilk prezi-
denti Ter Petrosyan açıq-aşkar etiraf 
edir ki, təslimçilik sülhü imzalamasaq 

dövlət kimi dünya xəritəsindən silinib 
gedəcəyik. Bəli, bu sarsıdıcı zərbə 
2020-ci il sentyabrın  27-də başlanan 
və noyabrın 8-də böyük Zəfərlə bitən 
44 gündə gerçəkləşdi. 

Hər birimiz o günləri yaxşı xatır-
layırıq. Sanki dünyanın bütün hərbi 
strateqləri Azərbaycanın tərəfində idi. 
Müharibə boyunca düşmənə elə dəqiq 
zərbələr vurulur, döyüşlər elə uğurla 
başa çatdırılırdı ki, hətta hücum takti-
kası eləcə də, gözlənilməz qurulmuşdu 
ki, sevincdən, təəcübdən heyrətimizi 
gizlədə bilmirdik. Yadımızdadır ki, 
həmin 44 gündə, hətta havalar da sabit 
keçərək davamlı qələbəmiz üçün nor-
mal şərait yaratmışdı. Bir sözlə, illərin 
silsiləli uğursuzluq xronikasına son 
qoyulmuşdu. Azərbaycanın qələbəsi 
dünya hərb tarixinə yenilik gətirdi, 
böyük dövlətlərin hərbi ekspertləri 
Azərbaycan xüsusi təyinatlılarının 
əzmkarlığı, mahir döyüş taktikalarının 
sirləri barədə düşünməyə başlayaraq 
bunu örnək kimi göstərdilər. Nəinki 
Cənubi Qafqazda, bütün Yaxın və Orta 
Şərqdə Azərbaycanın yaratdığı siyasi 
və hərbi reallıqlar yeni iqtisadi nizam 
yaratdı. 1921-ci ildə Ermənistana 
peşkəş edildikdən sonra bir də heç 
vaxt siyasi kuluarlarda adı çəkilməyən 
Zəngəzur məsələsi, Zəngəzur dəhlizi 
tələblərimiz siyahısında yer ala-
raq gündəmi zəbt etdi. Ermənistan 
eynilə Azərbaycanın ötən əsrin 90-
ci illərinin əvvəllərində olduğu xaos, 
anarxiyanın hökm sürdüyü vəziyyətə 
düşdü. Azərbaycanın qələbəsi bü-
tün sahələrdə özünü mütləq gücü ilə 
göstərməyə başladı. ATƏT-in Minsk 
Qrupu tarixin arxivinə göndərildi. Av-
ropa İttifaqı Şurası Azərbaycanla–
Ermənistan arasında vasitəçiliyi boy-
nuna götürdü.  

Şübhəsiz ki, bu qələbə bizə asan 
başa gəlmədi. Milli kimliyimizin oyanış 
günü kimi tarixə həkk olunan 44 gün-
lük Vətən müharibəsi illərdir zəfərə, 
qalibiyyətə susamış Azərbaycan xal-
qını dünyanın dörd bir yanında aya-
ğa qaldırdı. Vətən müharibəsi adını 
verdiyimiz bu günlər xalqımızın dün-
yada uğur manifestinə, müvəfəqiyyət 
salnaməsinə çevrildi.  

Anar TURAN, 
“Xalq qəzeti”

Milli diriliş 
günlərimiz
Tarix elə bir ümumbəşəri “müəllim”dir ki, hər bir nöqsanı da, 

uğuru da olduğu kimi nəsildən nəslə, bu zamandan o zamana 
ötürür. Bu, müharibələr tarixinə də aiddir. Bəşər tarixində elə 

müharibələr baş vermişdir ki, onlar dünya nizamını və düzənini dəyişə 
bilmişdir. İki min il keçsə də o öyrənilir, müzakirə olunur.  2020-ci ildə 
Azərbaycan və Ermənistan arasında baş vermiş 44 günlük müharibə 
də bu qəbildəndir. Tarixə möhürünü vurmuş bu müharibə haqqında 
min il keçsə də, danışılacaq, 44 gündə baş verən döyüşlər və  aparı-
lan taktikalar öyrəniləcək, hadisələrin Azərbaycanın parlaq qələbəsi 
ilə bitməsindən bəhs ediləcəkdir. Min il keçsə də bu qələbənin məhz 
Azərbaycanın Ali Baş Komandanı İlham Əliyevin rəhbərliyi ilə qaza-
nıldığı vurğulanacaq. Bu baxımdan, dünya tarixinə düşən 44 günlük 
müharibəni Azərbaycan milli ruhunun, milli özünüdərkinin, tarixi 
döyüşkənlik ruhunun mübaliğəsiz olaraq yenidən dirilməsi adlan-
dırsaq, yanılmış olmarıq.

